«Семьяясын нартитӧм челядьӧс дорйӧм - вына тшӧктӧм»

Коми Республикаса Юралысь тшӧктіс республикаса Веськӧдлан котырлы дасьтыны вӧзйӧмъяс сы серти, кыдзи бурмӧдны уджсӧ опекунство да попечительство системаын. Лӧсялана задание сетіс талун дінмуса Юралысь Коми Республикаса Веськӧдлан котырлӧн заседание дырйи.

«Шӧйӧвоштӧ сійӧ, мый семьяясын нартитӧм тыр арлыдтӧмъяслӧн лыдыс содӧ. Ми лӧсьӧдлім торъя уджтас тыр арлыдтӧмъясӧс дорйӧм кузя, но тайӧ серпасыс эз вежсьы бурланьӧ. Тіян ведомство — тайӧ уджсӧ шӧр нуӧдысьяс пиысь ӧти и ме эськӧ кӧсйи тӧдны тіянлысь видзӧдлас, кыдзи уджалӧ лёк нога олысь семьяяс тӧдмалан система да кыдзи татшӧм семьяясын олысь тыр арлыдтӧмъясӧс сувтӧдӧны учёт вылӧ кыдзи риск улӧ веськалысьясӧс. И кыдзи ті донъяланныд уджсӧ став сійӧ йӧз сертиыс, кодъяслы сэні колӧ уджавны», - юаліс Коми Республикаса Юралысь Удж да йӧзӧс доръян министр Илья Семяшкинлысь.  

Министр пасйис, мый тыр арлыдтӧмъясӧс нартитӧм кузя тӧдмалӧм случай лыдыс содӧ Россия пасьта  быдлаын. И йитчӧма сійӧ система лӧсьӧдӧмкӧд, сы лыдын торъя дӧверие телефон пыртӧмкӧд, мыйяс отсӧгӧн семьяясын нартитӧм йылысь юӧртанногыс паськаліс: «Тайӧ петкӧдлӧ, мый мытшӧдыс ньӧжйӧник петӧ сайӧдысь. Кутісны юӧртны эз сӧмын асьныс челядьыс, но сідзжӧ налӧн рӧдвужыс, суседъяс да прӧстӧ тӧдлытӧг аддзылысьяс, кодъяс оз повны юӧртны татшӧмторъяс йылысь опека органъясӧ».

Илья Семяшкин стӧчмӧдіс, мый кутӧ лача опека да попечительство органъяслӧн удж бурмӧм вылӧ выль методика пыртӧм бӧрын, кутшӧмӧс ведомство заводитӧ уджӧдны Сыктывкарын да Сыктывдін районын, челядьӧс нартитӧмлы паныд удж нуӧдан федеральнӧй фондкӧд ӧтув.

«Методикалӧн медшӧр мӧвпыс  - лёк нога олысь семьяяс водз тӧдмалӧмсӧ бурмӧдӧм. Кык муниципалитетын тайӧ уджтассӧ уджӧ пыртӧм бӧрын сійӧс мӧдӧдасны республикаса став мутасӧ. Сы серти велӧдасны специалистъясӧс республикаса куим министерствоысь, кодъяс лоӧны профилактика  удж нуӧдысь субъектъясӧн — йӧзлысь дзоньвидзалун видзан, йӧзӧс велӧдан, удж да йӧзӧс социальнӧя доръян. Миян серти, сы могысь, медым миян удж бурмис, колӧ семьяясын олӧм лёкмӧмсӧ водз казявны да быд семья серти лӧсялана мераяс примитны сэтчӧдз, кытчӧдз эз пырӧдчыны уджас опека да попечительство органъяс да эз кутны кагасӧ сылӧн семьяысь босьтны. Опекалы, менам видзӧдлас серти, колӧ уджавны сӧмын медбӧрын, а сэтчӧдз шӧр уджӧн должен лоны ӧлӧдана удж», - тӧдчӧдіс министр.

«Ме кӧсъя, медым ми талун нӧшта ӧтчыдысь гӧгӧрвоим, мый нартитӧм тыр арлыдтӧмъясӧс дорйӧм - вына тшӧктӧм, мый сулалӧ торъя контроль улын. И абу важнӧ, кӧні нартитӧны — чужан семьяын, опека улын... Челядьӧс веськодя видзӧмыс ёна на паныдасьлӧ, - шуис Коми Республикаса Юралысь.  

Торйӧн Вячеслав Гайзер тшӧктіс лӧсьӧдны мераяс, кутшӧмъяс лӧсялӧны тӧралысь семьяяслы, кодъяс босьтӧны челядьсӧ содтӧд сьӧм вӧсна.

«Колян во вӧліны сэтшӧм случайяс, кор челядьӧс, кодъясӧс босьтлісны опека улӧ, бӧр бергӧдісны. И тайӧ стӧч сійӧ юалӧм серти, мый должен лоны тӧралысьяслы ышӧданторйӧн. Абу окота думайтны, мый ӧткымын верстьӧ йӧз примитісны решениесӧ сӧмын сы могысь, медым босьтны ӧтчыдысь мынтӧмсӧ, а бӧрас, кымынкӧ кад кольӧм бӧрын бӧр бергӧдны челядьсӧ. Системаыс должен уджавны кагалысь мытшӧдсӧ решитӧм вылын, а оз сійӧ йӧзлысь, кодъяс кӧсйӧны бурмӧдны ассьыныс материальнӧй олӧмсӧ, а бӧрас бӧр бергӧдны челядьсӧ. Делӧыс абу сьӧмын, а сійӧ психологическӧй дойын, кутшӧм лоӧ кагалӧн. Татшӧм случайясыс эмӧсь, сы вӧсна колӧ видзӧдлыны, мый ӧнія системаас колӧ стӧчмӧдны», - тшӧктіс Коми Республикаса Юралысь.

